
ЖАҢАРТЫЛҒАН  БІЛІМ  БЕРУ  МАЗМҰНЫНДА  БИОЛОГИЯ 

САБАҒЫНДА ОҚУШЫЛАРДЫҢ СЫНИ ОЙЛАУЫН ДАМЫТУ

Қоғамдағы қазіргі қарқынды даму білім беру жүйесінің де орнында тұрып қалуын қаламайды. Дамудың басты бағыттары білім мен ғылым екені барлығына мәлім. Сондықтан, еліміздегі білім беру жүйесін заман талабына сай дамытып, жетілдіру негізгі мәселелердің бірі болып табылады. Жаңа үлгідегі бағдарлама сапалы білім беруге жағдай жасайтын, жеке тұлғаның қалыптасуына бағытталатын және бәсекеге қабілетті азаматтарды тәрбиелейтін ауқымды үдеріс болмақ. Бұндай мақсаттар мен міндеттерді орындау үшін оқыту үдерісінің қатысушылары  үздіксіз білім алып, оны жетілдіріп, кәсіби шеберліктерін шыңдап отыруы қажет. Жаңартылған білім берудегі өзгерістер мен ерекшеліктер жаңа сапалық деңгейге өтуге, өсуден тұрақты дамуға бағытталған.


Жаңартылған білім беру жүйесі пән мзмұнын шиыршықты (спираль тәрізді) қағидатпен оқытуды, яғни қарапайымнан күрделену сатысына адымдап өтуді, Блум таксономиясы бойынша оқу мақсаттары мен нәтижелерін белгілеу, ортақ тақырыптар арқылы пәнаралық байланыстарды жүзеге асыру, критериалды бағалауды енгізу, бөлім және тоқсан бойынша жиынтық бағалау жұмыстарын алу, оқу үрдісін ұзақ, орта және қысқа мерзімді жоспарлар арқылы құру, оқытудың рухани әлеуетін арттыру және сыни немесе жоғары ойлау деңгейлерін дамыту сияқты ерекшеліктерді қамтиды.


Сыни ойлау ерекшелігіне келетін болсақ, қазіргі заманда өзекті және оқыту үрдісінде кеңінен қолданылатын мәселе болып тұр. Өмірде табысты және кәсіби маман болу үшін сыни ойлау дағдылары мен рефлексиялық іс-әрекеттер  сұранысы жоғары.  Жақсы дамыған сыни ойлау қабілеті бар адам сауалдар мен мәселелерді анық және нақты түсіне отырып, көтере алады; абстрактілі идеяларды пайдалана отырып, оларды тиімді түсіндіріп, іске қатысты ақпаратты жинайды және қолданады; өлшемдер мен стандарттар бойынша тексере отырып, негізделген қорытындылар мен шешімдерге келеді; олардың ықтималдығын, қатысын және практикалық сәйкестігін қажеттілігіне орай тани және  шешім шығару кезінде басқалармен тиімді қарым-қатынас орнатады.

«Сыни ойлау» термині Ж. Пиаже, Дж. Брунер, Л. С. Выготский және т. б. атақты психологтардың еңбектерінде бұрыннан белгілі. Д. Дьюи сыни ойлауды «күрделі, адамның барлық іс-қимыл желісінің мазмұнына негізделген, әрекеттерімен байланысты» деп сипаттады [1]. Басқа американдық зерттеуші, педагог Роберт Х. Эннис сыни ойлауды «неге сену керек және қалай әрекет ету керек деген шешімге шоғырланған ақылға қонымды рефлективті ойлау» деп қарастырады. Сын тұрғысынан ойлау теориясының дамуына «Сыни ойлау психологиясы» деген еңбегін жариялай отырып, белгілі американдық психолог Д. Халперн зор үлес қосты. Ол еңбегінде Д. Халперн сыни ойлауға мынадай түсінік береді: «бұл – соңғы қол жеткізілетін нәтижені алу мүмкіндігін арттыратын когнитивті техника немесе стратегияларды қолдану» [4]. Бұл анықтама сыни ойлауды бақыланатын, негізделетін және мақсатқа бағытталатын ретінде сипаттайды. Д. Халперннің пікірінше, бұл «міндеттерді шешу, тұжырымдар жасау, ықтимал бағалау және шешімдер қабылдау кезінде қолданылатын ойлау»  Бұл ретте ойлаушы нақты жағдай мен шешілетін міндет түрі үшін негізделген және тиімді дағдылары пайдаланады. Сыни ойлаудың тағы бір анықтамасын осы мәселені зерттеумен айналысатын авторлар тобының еңбектерінен табуға болады. Айталық, Ч. Темпл, К. Мередит, Дж.  Стил «Балалар қалай оқиды: негіздердің жиынтығы» атты жұмысында «сыни тұрғыдан ойлау – білімге қызығушылық танытуды және зерттеу әдістерін қолдануды білдіреді: өз алдына сұрақтар қойып, жауаптарды жоспарлы түрде іздеуді жүзеге асырады» деп жазады. Олар сыни ойлау көптеген деңгейде жұмыс істейді, деректермен ғана қанағаттанбайды, сол деректердің себептері мен салдарларын ашады деп болжайды. Осы ұстанымдардан сыни ойлау белгілі бір мәселе бойынша көзқарасты тұжырымдауды және бұл көзқарасты логикалық дәлелдермен төтеп беру қабілетін білдіреді. Сондай-ақ сын тұрғысынан ойлау оппоненттің дәйектеріне және олардың логикалық ойлауды назар аударуды көздейді. Ақырында, авторлар сыни ойлау «жеке дағды немесе ептілік емес, көптеген біліктердің үйлесімі» деген қорытындыға келеді [5].
Жаңартылған білім беру мазмұнында оқушылардың сыни ойлау дағдыларын дамытуға үлкен орын берілген. Биология сабағында сыни ойлаудың сипаттамалары қолданылады: ақпараттық материалдарды құрамдас бөліктерге бөлу қабілеттерін көрсету, себептерді немесе мотивтерді, ой-тұжырымдарды анықтау жолымен әртүрлі қорытынды алу, жалпы ереже қағидаларды негіздеу үшін дәлелдеме табу, ақпараттың нақтылығы және маңыздылығы туралы пайымдауды түрлі көзқараста қарастырып, қалыптастыру [7]; Осы сипаттамалардың негізінде білім алушыларға әртүрлі тапсырмалар беріледі. 
1-мысал: 8 сыныптың биология пәнінде «Ішкі сереция бездері» тақырыбында оқушылар төмендегі кестені орындап, жауабын үш таңбалы сан түрінде көрсету ұсынылады:
	1.Гипофиз 

2. Ұйқы безі 

3.Қалқанша безі 


	1.адреналин

2. тимозин

3. соматотропин

4. инсулин

5. тироксин

6. паратгормон

7. тестостерон
	1. қантты диабет 

2. акромегалия

3. дальтонозм

4. иммунитет төмендейді

5. гемофилия

6. микседема

8. инфаркт



Оқушылар жіктеу, жүйелеу, салыстыру, сәйкестендіру және байланыстыру сияқты ойлау әрекеттерін қолданып, мәселені шешеді [8]. 

2-мысал: «Көру анализаторы» тақырыбында сурет беріледі, оқушылар суретке сипаттама беріп, көздегі өзгерістерге өз тұжырымын келтіруі қажет: 

3-мысал: «Есту анализаторы» тақырыбында сызба-нұсқа беріледі :

Оқушылар сызба-нұсқаның бос жерлерін толтырып, логикалық ойланып, жұмысты орындауы қажет. Жұмыс барысында оқушылар сыни ойлау дағдыларын дамытып, білімдерін жетілдіреді. 

Осындай тапсырмалар жүйесі арқылы оқушы алған білімін нақты түрде практикада, өмірде, әлеуметтік ортада қолданса, онда оның жаратылыстану  және функционалды сауаттылығының дамуына оң ықпал жасалды деп айта аламыз. 

Қорыта келе айтсақ, жаңартылған білім беру бағдарламасы арқылы оқушылардың жаратылыстану пәндеріне қызығушылығы артады, оқу барысында белсенділігі күшейеді, ізденімпаздығы мен шығармашылығы шыңдалады, сыни ойлау және оны тиімді қолдану жетіле түсетіні айдан анық.  

